
Dell’AneideCanto v.









173.





Mà Nauto, no vecchione addottorato

Da la stessa Menerva, e strolacone,

Le fece no trascurzo ’mposomato

Sopra la cricca, e furia de Giunone:

E dechiaraje l’aracole, e lo Fato,

Azzò Anea se ne mettesse a la ragione,

E dapò che accossì lo conzolaje,

Se mese ’n gravetate, e repigliaje.






174.





Figlió de Ceterea, nui pigliarrimmo

Grance, si co lo Cielo sconcordammo:

Dove chiamma lo Cielo, e nui currimmo:

E si da ccà nce caccia, appalorciammo.

Sotta coscia li guaje nce mettarrimmo,

Si de bona pacientia nce ’nforrammo:

Aciesto è de li nuostre, e a sto scompiglio

Te serverà d’ajuto, e de consiglio.






175.





Mo che quattro galere so perdute,

A chisso puoi lassare la marmaglia,

Che t’è soperchia, e tutte li cornute

Che le grandizze toe hanno pe paglia;

E tutte li cetrule ’nsemmentute,

Che buone chiù non sò pe la vattaglia,

Viecchie co vecchie, co li grattapanza

Lassale lloco; hai gente che t’avanza.






176.





A chisse na cetà puoi fravecare

A sta campagna rasa, e sia chiammata

Co lo nomme d’Aciesto, e lassa stare

Lloco tutta la feccia de l’armata

Anea pigliaje de caudo a sto parlare,

Perche prinima tenea l’arma jelata,

Le piacea lo conziglio, e l’approvava:

Mà che? da palo ’n perteca sautava.




Et

